
Umsögn #2 um 436. mál, lagafrumvarp 150. löggjafarþing 2019-2020: 
Hollustuhættir og mengunarvarnir (viðauki)

Ungir umhverfissinnar (UU) hafa nú þegar sent umsögn um lagafrumvarpið, dags. 10.01.2020, 
en vilja jafnframt til viðbótar koma á framfæri eftirfarandi athugasemdum.

Frumvarpið og aðrar tengdar laga- og reglugerðabreytingar á vegum Umhverfis- og 
auðlindaráðuneytisins (UAR) fela einkum í sér afnám á því fyrirkomulagi að úttekt sé gerð á 
aðbúnaði reksturs áður en starfsemi hefst. Þetta er það sem felst í upptöku svokallaðrar 
skráningarskyldu í stað starfsleyfisskyldu en framkvæmdin er að flestu öðru leyti sambærileg.

UU hafa nú þegar bent á að þessi breyting felur í sér aðför að hagsmunum umhverfis og 
almennings, auk þess sem UAR hafi hvergi kannað áhrif breytingarinnar né rökstutt faglega 
hvernig ráðuneytið velur hvort mismunandi starfsemi skuli háð úttekt eða ekki.

1. Órökstutt afnám eftirlits
Í ljósi fyrrgreindra upplýsinga telja UU óverjandi að í frumvarpinu sé lagt til að ganga enn 
lengra og afnema alfarið eftirlit með ýmissi starfsemi. Það hafi á engan hátt verið rökstutt og 
ætti krafan um útskýringar á slíkum breytingum jafnframt að vera enn ríkari en varðandi afnám 
úttekta.
Hér er jafnframt verið að ráðast gegn sérstaklega viðkvæmum hópum í samfélaginu, t.d. 
skjólstæðingum sambýla þar sem veitt er þjónusta allan sólarhringinn og farandverkamönnum 
sem dvelja í starfsmannabústöðum. Án opinbers eftirlits hafa þessir hópar fá eða jafnvel engin 
tækifæri til að verja eigin hagsmuni að þessu leyti.

2. „Önnur sambærileg starfsemi“
Í núverandi lögum er tilgreint hvaða flokkar starfsemi skuli sæta opinberu eftirliti, t.d. 
efnaiðnaður, ásamt því að telja upp algenga undirflokka slíkrar starfsemi. Þá er jafnframt tekið 
fram að „önnur sambærileg starfsemi“ skuli sæta opinberu eftirliti, enda er markmið laganna 
að vernda hagsmuni umhverfis og almennings óháð því hvort starfsemin sé tilgreind 
sérstaklega í lögum eða ekki, svo lengi sem samskonar áhættuþættir séu til staðar.
Nýlegt dæmi eru svokallaðir trampólíngarðar, sem ekki er fjallað sérstaklega um í lögum, en 
sæta engu að síður opinberu eftirliti þar sem núverandi lög gera ráð fyrir „annarri sambærilegri 
starfsemi“ í viðkomandi flokki starfsemi. Óumdeilt er að slík starfsemi þurfi eftirlit með t.d. 
öryggismálum og því alvarlegt að afnema úr lögum tilmæli um að svo skuli vera.

3. Breytingar sem ekki er gert grein fyrir í greinargerð frumvarpsins
Í frumvarpinu er tekið fram hvaða starfsemi, sem nú er öll háð starfsleyfi, skuli annars vegar 
vera háð eftirliti (ýmist með eða án úttekt) og hins vegar vera alfarið án umhverfis- og 
heilbrigðiseftirlits. Þessir listar eru annars vegar í 12. gr. frumvarpsins og hins vegar í 
skýringartexta 12. gr. frumvarpsins.
UU hafa borið þessa lista saman við núverandi lög og komist að því að ýmis starfsemi er á 
hvorugum lista frumvarpsins. UAR hefur því skapað óvissu um hvort ýmis starfsemi skuli háð

eftirliti eða ekki, ásamt því að sera ýmsa starfsemi eftirlitslausa án þess að sreint sé frá því í
frumvarpinu. Þetta telja UU vera óásættanleg vinnubrögð en starfsemin sem frumvarpið 
tilgreinir ekki er eftirfarandi (yfirflokkar eru hafðir með til útskýringar):

1. Vinnsla úr járni og öðrum málmum.
1.1 Málmsteypur, aðrar en í viðauka I.
1.2 Stálsmíði og stálskipagerð.
1.3 Völsunar-, víra- og stangaverksmiðjur.
1.4 Nagla- og skrúfuframleiðsla.
1.5 Vélaframleiðsla.
1.11 Annar sambærilegur atvinnurekstur í málmiðnaði, rafiðnaði og tækjagerð.

2. Vinnsla og úrvinnsla á kalki, leir, steinum og sambærilegum jarðefnum.
2.1 Steinmölun og framleiðsla á ofaníburði og fyllingarefnum.
2.2 Steinsmíði.
2.7 Önnur sambærileg starfsemi með jarðefni.

3. Efnaiðnaður.
3.2 Lakksprautun.
3 .7Átöppun ogpökkun ýmissa efnasambanda.
3.9 Hreinlætisvöruverksmiðjur.
3.14 Fúavörn á viði, önnur en í viðauka III, þar sem framleiðslugeta er yfir 75 m 3 á 
dag, að undanskilinni meðhöndlun eingöngu gegn grágeit (e. sapstain).
3.16 Rannsóknarstofur þar sem notuð eru eða geymd hættuleg efni eða meðhöndluð 
sóttmenguð sýni.

4. Vinnsla og úrvinnsla á efnum úr jurta- og dýraríkinu.
4.4 Trésmíðaverkstæði.
4.10 Litun og bleiking, önnur en í viðauka I  og III.
4.12 Framleiðsla á feiti úr sláturúrgangi, önnur en í viðauka I.
4.13 Fituvinnsla.
4.14 Fituhersla.

5. Matvælavinnsla.
5.3 Niðursuðuverksmiðjur.
5.4 Reykhús og reykofnar.
5.6 Framleiðsla tilbúinna rétta, önnur en í viðauka I.
5.9 Framleiðsla mjólkurdufts.
5.10 Öl og svaladrykkjagerðir.
5.12 Smjörlíkisgerðir.
5.14 Framleiðsla á kartöflumjöli og sterkju.
5.16 Mörbræðsla og tólgarframleiðsla.

6. Búfjár- og dýrahald.
6.7 kattageymslur.

7. Starfsemi er snertir vélknúin farartæki.
7.9 Vöruflutningamiðstöðvar.
7.15 Verktakar með þungavinnuvélar, verkstæðisaðstaða.
7.16 Verkstæðisaðstaða hjá fyrirtækjum með ólíka starfsemi.

8. Meðferð skólps og úrgangs.
8.3 Gámaflutningsaðilar og aðilar sem flytja spilliefni.

9. Ýmislegt.
9.3 Stórar vörugeymslur.
Fjölleikahús og þess háttar.
9.12 Viðhald og niðurrif skipa.

10. Tímabundinn atvinnurekstur.
10.3 Áburðarframleiðsla úr lífrænum efnum (t.d. þurrkaður hænsnaskítur o.fl.).

Viðauki V:
Umfangsmiklar dýrasýningar.
Fótsnyrtistofur.
Gæsluvellir.
kennslustaðir fyrir sex eða fleiri fullorðna.
Vöruflutningamiðstöðvar.

UU gera jafnframt sérstaklega athugasemd við að viðaukinn í frumvarpinu sé eingöngu flokkaður eftir 
stafrófsröð, enda er fljótlegra að lesa yfir listann í núverandi lögum þar sem samskonar starfsemi er 
flokkuð saman.

UU óska eftir að koma fyrir þingnefndina líkt og kom fram í fyrri umsögn.

f.h. stjórnar Ungra umhverfissinna

Pétur Halldórsson, formaður 
S. 848-3540, umhverfissinnar@gmail.com

